
Kalaallit Nunaanni eqqartuussisarnermik inatsisip allannguutaa pillugu (Pinerluttulerinermi 

suliani nassuiaatinik atuineq, timikkut misissuinermut malittarisassanik allannguineq, 

Kalaallit Nunaanni Eqqartuussivimmi sulisunik aalajangersaaneq il.il.) Inatsisissatut 

siunnersuummut missingiut    

(Peqqissutsimut, Isumaginninnermut Inatsisinillu Atuutsitsinermut Naalakkersuisoq) 

 

Isumaginninnermut Inatsisinillu atuutsitsinermut Naalakkersuisup Kalaallit Nunaanni 

eqqartuussisarnermik inatsisip allanngortinneqarnissaa pillugu inatsisissatut siunnersuutaanut, 

Justitsministiriamiit tiguneqarsimasumut, imaatumik oqaaseqassaagut. 

Inuit Ataqatigiinniik nuannaarutigaarput eqqartuussiveqarnerup politteeqarnerullu iluani 

suleriaatsinik oqilisaasinissamik, kiisalu eqaannerusumik aporfissakinnerusumillu periarfissanik 

pilersitsisussanik siunnersuuteqartoqarnera. 

Eqqartuussivimmi nipinik immiussisinnaanerup periarfissaanissaa annertuumik iluaqusiissaaq. 

Taamaaliornikkummi paatsooqatigiittoqarsinnaanera annikillisinneqassaaq, kiisalu nassuiaatinik 

uteqqiisoqartarnera, eqqartuussisullu allanneranik utaqqisoqartarnera atorunnaassapput. 

Qularnanngitsumik tamanna suliassat amerlanerusut naammassineqarnerinik kinguneqarumaarpoq. 

Minnerunngitsumik apersorneqartumut, tassalu nassuiaateqartumut iluaqutaassaaq, 

unitsinneqaqattaarani oqaatsini kipeqattaarnagit nassuiaasinnaanngussammata. 

Politiit suliassani paasiniaanerminnut atatillugu inuit sananeqaataannut takussutissamik (DNA) 

pasisanit tigusisinnaanngornissaattaaq periarfissiissutigigeqarnissaa isumaqatigaarput. Tamannami 

annertuumik siunissami atorluarneqaleruni, suliassanik ilaatigut sivisuumik 

misissuisariaqartarnermik annikilliliisitsisinnaammat. Amerlasuutigullu iluaqutissartaqarmat. 

Pingaartumik kinnguaassiuutitigut atornerluisoqarsimatillugu, allatulluunniit annertuumik 

pinerlussimasoqartillugu, nalunaarsuiffimmik pigisaqalernikkut pasineqartup 

pissarsiarigasuarnissaa aamma aqqutissiuunneqassammat. 

Kalaallit Nunaanni Eqqartuussivinni eqqartuussisup ilanissaannik periarfissiinissaq taperserparput. 

Ukiuni kingullerni annertuunik immikkut aningaasaliisoqartariaqartarpoq sulianik 

malinnaasinnaajunnaarneq peqqutigalugu. Pissutsit tamakku kipiluttunarseqqissanngippata, 

Eqqartuussivinnilu sulineq pilerinartuullunilu oriniginartuussappat naamaginartumik 

atugassaqartitsineq taamaalillugu anguneqarsinnaavoq. Suliat ilaatigut sivitsoruterujussuartarneri 

ajoraluartumik takornartaanngilaq. Tamannalu inuiaqatigiinni akuersaaginnarsinnaanngilarput. 



Siunnersuisoqatigiit aalajangiisartullu arlallit, matumani Kalaallit Nunaanni eqqartuussiveqarneq 

pillugu Siunnersuisoqatigiit katitigaanerisa aaqqissuuteqqinnissaat pisariaqarpoq. Tamanna ilaatigut 

KANUKUKA-p atorunnaarnerata kingorna nalimmassartariaqalersimammat. 

Taama oqaaseqarluta ataatimiititaliamut piaartumik sukumiisumillu suliarineqarnissaa 

innersuussutigalugu tamaasa akuersaarlugit ingerlatipparput. 

 

  

  

 


